
Nd. 280. Frumvarp til laga [163. mál]
um lán úr mótvirðissjóði til Búnaðarbanka íslands.

Flm.: Ásmundur Sigurðsson.

1. gr.
Rikisstjórninni er heimilt að lána Búnaðarbanka íslands allt að 3 millj. kr. úr

mótvirðissjóði, og fái Byggingarsjóður og Ræktunarsjóður fé þetta til umráða með
sömu vöxtum og lögum samkvæmt gilda um útlán þessara sjóða.

Skal fé þetta eingöngu lánað til framkvæmda, sem gerðar voru fyrir 1. nóv. 1951
og lögum samkvæmt skulu njóta lána úr Byggingarsjóði og Ræktunarsjóði, en þeir
hafa ekki enn þá getað lánað til sökum fjárskorts.

2. gr.
Lög þessi öðlast þegar gildi.

Greinargerð.
Sem kunnugt er hefur fjárskortur mjög hamlað því, að stofnlánadeildir Bún-

aðarbankans hafi getað fullnægt þeirri lánsfjárþörf landbúnaðarins, sem þeim lög-
um samkvæmt ber að gera. Á síðasta þingi voru samþykkt lög um heimild fyrir
ríkisstjórnina til lántöku í Alþjóðabankanum, og skyldi féð endurlánað Búnaðar-
bankanum handa Byggingarsjóði og Ræktunarsjóði. Þetta lán hefur nú verið tekið
og mun vera það eina fé, sem þessir sjóðir báðir hafa nú úr að spila til útlána.

En þessu láni fylgdi það skilyrði frá Alþjóðabankanum, að ekkert af þessu fé
mætti lána til framkvæmda, er unnar voru fyrir 1. nóv. 1951. Nú hefur reynslan
sýnt, að það fjármagn, sem sjóðirnir höfðu áður, nægði ekki til að fullnægja lána-
þörfinni fram að þessum tíma, þótt aðeins sé miðað við þær tiltölulega þröngu
takmarkanir, er bankinn hefur neyðzt til að fylgja. Hér hefur því skapazt óeðlilegt
bil, þar sem þetta bitnar eingöngu á vissum mönnum, er svo óheppnir urðu að
vinna framkvæmdir sínar á því tímabili, er að verulegu leyti er dautt í útlánastarf-
semi bankans. Sérstaklega mun þetta koma sér illa gagnvart ýmsum framkvæmd-
um, er lán eiga að fást til úr Ræktunarsjóði, þar sem um þau lán gilda þær reglur,
að verkinu verður að vera fulllokið, áður en lánin eru veitt. Þessum mönnum er
því beinn óréttur ger, samanborið við aðra, enda er flutningsmanni þessa frv.
kunnugt, að margir þeirra hafa lent í vandræðum vegna þessa, þar sem þeir hafa
treyst á, að þeir nytu sama réttar og aðrir, en síðan lent í vanskilum, vegna þess
að þær vonir brugðust. Það er því óhjákvæmilegt að kippa þessu í lag hið allra
bráðasta.

Mótvirðissjóður er nú orðinn hátt á fjórða hundrað milljónir. Samkvæmt yfir-
lýsingum ríkisstjórnarinnar mun fyrirhugað, að hann gangi í fyrstu umferð a. m. k.
til Sogs- og Laxárvirkjana og áburðarverksmiðju sem lánsfé. En því verður ekki
neitað, að þar sem um svo mikinn kostnað er að ræða við byggingu þessara fyrir-
tækja sem verða mun, þá skiptir sú litla upphæð, sem nefnd er í þessu frv., ekki
miklu máli. Þótt hún væri lánuð Búnaðarbankanum, getur það engin úrslitaáhrif
haft á byggingarmöguleika þessara fyrirtækja. Hins vegar mundi samþykkt frum-
varpsins leysa úr vandamáli, sem brýn þörf er að leysa, og bæta úr órétti, sem
allmargir aðilar búa nú við, svo að ekki getur talizt viðunandi.


